








Memperkasa Selurun Umat Islam bagi Menyempurnakan Ibadah Haji

TH menyediakan perkhidmatan
bertaraf dunia kepada jemaah
haji Malaysia ketika ibadah haji
dimulakan

TH memikul amanah mendampingi
pendeposit seawal simpanan pertama
sehingga penunaian ibadah haji. Melalui
TH, rakyat Malaysia boleh membuka akaun,
menambah simpanan dan mendaftar untuk
melakukan ibadah haji berdasarkan kuota
tahunan. Apabila giliran haji sudah tiba,
pendeposit akan menerima surat tawaran
menerusi aplikasi TH dan diberi kebebasan
untuk melaksanakan ibadah tersebut di
bawah kelolaan TH atau agensi swasta
berlesen.

Bagi meringankan beban, TH juga
menyalurkan bantuan kos haji secara
bersasar. Pada tahun 2025, TH berjaya
memudahcara urusan 31,600 jemaah
haji yang mana 72% daripadanya
melaksanakan haiji di bawah kelolaan
terus TH.

Perkhidmatan Pemenang
Anugerah Tabung Haji

Pencapaian 2025

Sorotan Khas: Meningkatkan Taraf Hidup Isi Rumah Bumiputera

Pengiktirafan Mutu

Bagi umat Islam di Malaysia, ibadah haiji
merupakan satu pencapaian rohani yang
amat bermakna. Selama lebih 62 tahun, TH
komited membangunkan sebuah sistem
pengurusan yang memastikan perjalanan
ibadah haji sentiasa selamat, sejahtera dan
mudah diakses oleh semua.

Kejayaan ini terbukti menerusi pengiktirafan
dalam dunia Islam dan kerajaan Arab

Saudi yang menjadikan model pengurusan
haji TH sebagai penanda aras global. TH
juga dianugerahkan Anugerah Labaytum
Diamond bagi tahun kedua berturut-turut
pada tahun 2026. Anugerah ini merupakan
pengiktirafan tertinggi dalam industri
pengurusan haji global.

Malaysia merupakan sebuah negara
perintis dan salah sebuah daripada sepuluh
negara yang terpilih bagi program Makkah
Route. Inisiatif ini membolehkan pelepasan
imigresen Arab Saudi disempurnakan di
tanah air, penghantaran bagasi secara
terus ke hotel di Makkah, dan melancarkan
pergerakan jemaah dari pelepasan hingga
ke tempat penginapan.

31,600

jemaah haji diuruskan

12%

jemaah berlepas di bawah kelolaan TH

56%

daripada isi rumah B40 dan M40
yang berpeluang menunaikan iba-
dah haji hasil daripada bantuan kos
bersasar TH

Pemenang Anugerah
Labaytum Diamond

1daripada 10

negara yang dipilih untuk program
Makkah Route

Kekal di Landasan






Melangkah ke Hadapan

Pencapaian pada tahun 2025 dari segi peruntukan dan
pengagihan modal, pengembangan skala syarikat dan
peningkatan taraf hidup rakyat, adalah hasil daripada
asas kukuh yang dibina menerusi reformasi yang
dilaksanakan di Malaysia. Namun, kayu ukur sebenar
terletak pada kemampanan asas tersebut untuk terus
bertahan pada masa hadapan. Walaupun persekitaran
luar terus berubah akibat ketidaktentuan global serta
penjajaran semula ekonomi dan perdagangan, Ekonomi
MADANI kekal sebagai kompas utama, iaitu kerangka
ekonomi yang Menaikkan Siling dan Lantai secara
serentak. Keupayaan Malaysia untuk kekal berdaya
saing mendepani pergolakan luar merupakan hasil
langsung daripada langkah pembaharuan awal yang
dilaksanakan pada tahun 2023.

Hala tuju GEAR-UP telah dimuktamadkan
sejak awal lagi pada tahun 2024. Segala
usaha selepas itu tertumpu sepenuhnya
kepada pelaksanaan dan penyampaian
hasil.

Halangan utama bukan lagi pencarian
tetapi penyaluran modal, iaitu melaksana
dan merealisasikan setiap komitmen yang
dibuat dengan berkesan.

Lanjutan itu, tempoh tiga tahun yang
akan datang membawa perkembangan
bermakna yang amat dinantikan. Segala
inisiatif yang sedang berjalan kini semakin
hampir untuk dirasai oleh segenap lapisan
masyarakat Malaysia.

Dari segi kompleksiti ekonomi, ekosistem
semikonduktor negara terus diperluas
melalui kohort inkubasi SemiconStart
Malaysia dan pengukuhan dana rentas
sempadan sejak tahun 2025. Pada masa
yang sama, kapasiti pusat data skala besar
dan logistik terus melonjak menerusi pusat

data Google di Selangor yang menambah
kapasiti sebanyak 320 MW dengan
jangkaan 26,500 peluang pekerjaan bagi
tahun 2026 dan 2027. Langkah ini disusuli
pembangunan berfasa oleh Empyrion
Digital di Johor.

Dari aspek perusahaan dan pasaran
modal, larian berganti terus berlangsung.
Dana Pemacu, Dana Impak dan Dana
Perintis membimbing lebih banyak syarikat
berkembang daripada peringkat modal
teroka ke peringkat pertumbuhan, dan
Dana Ciptawan Khazanah bakal menambah
RM 200 juta lagi khusus untuk perusahaan
Bumiputera dan syarikat pertengahan.
GLC berada di landasan kukuh untuk
meningkatkan nilai pasaran sebanyak

RM 100 bilion menjelang tahun 2028.

Pada masa yang sama, inisiatif MY Value
Up kini meluaskan pengaruhnya kepada
88 syarikat tersenarai terbesar negara.
Kemampanan usaha ini menentukan sama
ada sasaran modal pasaran sebanyak RM
5.8 trilion hingga RM 6.3 trilion menjelang



tahun 2030 di bawah Pelan Induk Pasaran
Modal boleh dicapai.

Dalam memacu keutamaan negara, TNB
telah melabur sebanyak RM 12.0 bilion
pada tahun 2025 dan akan meningkat ke
RM 15.0 bilion pada tahun 2027 di bawah
Tempoh Kawal Selia 4. Langkah ini sejajar
dengan usaha negara untuk merealisasikan
sasaran 70% kapasiti tenaga boleh baharu
menijelang tahun 2050. Pada masa yang
sama, Malaysia Airports meneruskan
program pemodenan lima tahun

bernilai RM 11 bilion, dengan rancangan
kapasiti KLIA yang menyasarkan 100

juta penumpang setahun dan kapasiti
Lapangan Terbang Antarabangsa Pulau
Pinang digandakan. Selain itu, beberapa
mercu tanda baharu Warisan KL seperti
Muzium Tekstil Merdeka, Look at 118, The
View at 118, serta jambatan penghubung
Carcosa-Seri Negara bakal disiapkan
menijelang tahun 2026.

Bagi Menaikkan Lantai, Bakat MADANI
selaku platform bakat nasional baharu
menyasarkan untuk memanfaatkan 25,000
rakyat Malaysia menjelang hujung 2027.
Sementara itu, pelaksanaan pemberian gaiji
kehidupan wajar terus diperluas merentasi
segenap ekosistem.

Bagi agenda meningkatkan kekayaan
dan taraf hidup Bumiputera, sepuluh
syarikat disasarkan untuk penyenaraian
sepanjang tempoh 2026 hingga 2027. Pada
masa yang sama, usaha ini turut didorong
oleh Program 10 Juara Bumiputera

yang berperanan memperbesar skala
perniagaan syarikat Bumiputera. Dalam
aspek kebajikan masyarakat, peruntukan
Zakat Wakalah disasarkan melonjak
kepada RM 100 juta pada tahun 2026
daripada RM 28 juta pada tahun terdahulu.

Peranan GEAR-uP sentiasa terarah
kepada usaha menterjemah modal yang
ditarik ke Malaysia kepada keupayaan
jangka panjang. Usaha ini merangkumi

pembentukan ekosistem tempatan yang
berdaya tahan, pengukuhan syarikat
tempatan ke tahap bertaraf dunia serta
penyaluran modal yang dapat dirasai oleh
rakyat seperti kadar upah yang lebih baik,
rantaian bekalan yang lebih berdaya saing,
dan pekerjaan bernilai tinggi.

Ukuran sebenar kejayaan ekonomi bukan
terletak pada jumlah pelaburan semata-
mata, tetapi pada hasil nyata yang dibina
dan impak yang dirasai oleh masyarakat
secara menyeluruh. Justeru, GLIC dan GLC
komited untuk kekal berada di landasan ini
dengan meneruskan penyaluran modal,
memacu sasaran yang diberikan dan
memastikan setiap inisiatif bertapak kukuh
serta membuahkan hasil.

Melangkah ke Hadapan

